Алхас ЧХАМАЛИА

«АҦСНЫ ҬАГАЛАНТӘИ АШӘЫГАҚӘА – 2015»

Еицырдыруа аурыс шәҟәыҩҩы Антон Павел-иҧа Чехов Аҧсны дааны даныҟаз, аҧсабара аҧшӡара иблала далаҧшны ианиба ашьҭахь, ииуль 25, 1888 шықәсазы иҩуан:
“Я в Абхазии! Ночь ночевал в монастыре «Новый Афон», а сегодня с утра сижу в Сухуме. Природа удивительная до бешенства и отчаяния. Всё ново, сказочно, глупо и поэтично. Эвкалипты, чайные кусты, кипарисы, кедры, пальмы, ослы, лебеди, буйволы, сизые журавли, а главное – горы, горы и горы без конца и краю… через дорогу бульвар с маслинами, кедрами и кипарисами, за бульваром темно-синее море.

Жарко невыносимо! Кое-как спасаюсь купаньем… Вечереет… Вы не поверите, голубчик, до какой степени вкусны здесь персики! Величиной с большой яблок, бархатистые, сочные…

Если бы я пожил в Абхазии хотя месяц, то, думаю, написал бы с полсотни обольстительных сказок. Из каждого кустика, со всех теней и полутеней на горах, с моря и с неба глядят тысячи сюжетов. Подлец я за то, что не умею рисовать.”

Цқьа ҳахшыҩ рзаҳашьҭып аҵыхәтәантәи ацәаҳәақәа. Сгәанала, автор араҟа иҳаиҳәарц ииҭахыз еилкаауп – Аҧсны аҧшӡара атәы ажәала иузеиҭаҳәом, ҿык-бзык иазҳәом, уи аиҭаҳәара зылшо асахьаҭыхҩы заҵәык иоуп. 

Хыхь иаазгаз ашәҟәыҩҩы еицырдыруа ицәаҳәақәа сгәалазыршәаз, традициа ҳасабла Аҧсны имҩаҧырго иалагаз, жәларбжьаратәи арт-пленер «Аҧсны ҭагалантәи ашәыгақәа» ауп. 

Абар шьҭа хышықәса ҵуеит Аҧсны акультуратә ҧсҭазаараҿы имҩаҧысуеижьҭеи аҧсуа сахьаҭыхратә ҟазара арҿиараҿы акырӡа зҵазкуа, еицырдыруа ҳаҧсуа сахьаҭыхыҩцәа реиҧш, аҳәаанырцәтәи аҟазацәа дуқәагьы  злахәу «Аҧсны ҭагалантәи ашәыгақәа»  ҳәа хьӡыс изырҭаз жәларбжьаратәи арт-пленер. Уи аиҿкааҩцәа иреиуоуп Аҧснытәи аҳәынҭқарратә университет, Аҧсны ихьыҧшым асахьаҭыхыҩцәа Рхеидкыла «Аҧсны-АРТ», Аҧсны аҳәынҭқарратә цәыргақәҵатә галереиа.

Иазгәаҭатәуп, Аҧсны ихьыҧшым асахьаҭыхыҩцәа Рхеидкыла «Аҧсны-АРТ» шаҧҵаз 2013 шықәсазы, гәыҧҩык аҧсуа сахьаҭыхыҩцәа ҟазацәа раҧшьгарала. Ахеидкыла напхгара аиҭоит еицырдыруа асахьаҭыхҩы Нугзар Логәуа. Уи иҩызцәеи иареи рҟны ауп есышықәса арт-пленер Аҧсны амҩаҧгара аидеиа ахьцәырҵызгьы. Нас уи адгылара аиуит Аҧснытәи аҳәынҭқарратә университет анапхгара рҿгьы. Жәларбжьаратәи астатус зауз ари акультуратә усмҩаҧгатә ишахәҭоу еиҧш аҩаӡара ҳаракы аманы амҩаҧгаразы аханатә инаркны адгыларагьы ацхыраарагьы арҭоит Аҧсны Аҳәынҭқарра анапхгара.

«Аҧсны ҭагалантәи ашәыгақәа» зыхьӡу Жәларбжьаратәи арт-пленер раҧхьаӡакәны  Аҧсны имҩаҧган 2013 шықәсазы, ҭагалан. Аҩбатәи – 2014 шықәсазы.

Ахҧатәи Жәларбжьаратәи арт-пленер «Аҧсны ҭагалантәи ашәыгақәа – 2015» мҩаҧган иаҳхысыз 2015-тәи ашықәс октиабр мзазы. Аха ари апленер амҩаҧгара даҽа ҟазшьак аҭан. Уи Аҧсны Раҧхьатәи Ахада Владислав Григори-иҧа Арӡынба диижьҭеи 70 шықәса аҵра иазкын.

Ахҧатәи арт-пленер аусура рҽаладырхәит 50-ҩык инареиҳаны Аҧсни, Урыстәылеи, Аахыҵ Уаҧстәылеи рҟынтә асахьаҭыхыҩцәа ҟазацәа.

Октиабр 8 рзы асасцәеи, ауниверситет анапхгареи, аҧсуа сахьаҭыхыҩцәеи, астудентцәеи еицны имҩахыҵит Ешыра иҟоу Аҧсны Раҧхьатәи Ахада Владислав Арӡынба имемориалтә комплеқс ашҟа, аҳаҭгәын аҿы ишьҭарҵеит ашәҭқәа. Уи ашьҭахь урҭ рҽеибаркны инеит Аҧсны ахақәиҭра зхы ақәызҵаз афырхацәа анышә иахьамадоу Аҟәа, Ахьӡ-Аҧша Апарк ахь. Уаҟагьы ашәҭ шьыҵәрақәа шьҭарҵеит. Анаҩс апленер аусура хацыркын Аҧснытәи аҳәынҭқарратә университет аҟны аҭҵаара-прақтикатә конференциа ала. Уи хьӡыс иаман «Иахьатәи аамҭеи атрадициақәеи. Аҟазараҿы еиуеиҧшым ахырхарҭақәа реинырра».

Аконференциа аартуа, уи аусура зхы алазырхәыз, уахь имҩахыҵыз зегьы бзиала шәаабеит ҳәа реиҳәеит Аҧсны ихьыҧшым асахьаҭыхыҩцәа Рхеидкыла «Аҧсны-АРТ» ахантәаҩы Нугзар Логәуа.

«Акыр иаҧсоу ҳасасцәа, Ахҧатәи жәларбжьаратәи арт-пленер «Аҧсны ҭагалантәи ашәыгақәа – 2015» иалахәу зегьы! Бзиала шәаабеит ҳәа шәаҳҳәоит Аҧснытәи аҳәынҭқарратә университет аҟны. Сынтәа ҳҳәынҭқарраҿы иазгәаҳҭоит акрызҵазкуа арыцхә – аҧсуа жәлар рмилаҭ аҧхьагыла, жәлар рҧыза, Аҧсны Раҧхьатәи Ахада Владислав Григори-иҧа Арӡынба диижьҭеи 70 шықәса аҵра. Ҳтәыла анапхгара рықәҵарала 2015-тәи ашықәс Владислав Арӡынба ишықәсны ирылаҳәоуп. Ус анакәха, машәырны иҟамлеит иахьа имҩаҧааго апленер уи ихьӡ иахьадаҳҳәалаз. Егьа аамҭа царгьы ари ауаҩы ихьӡ лаша кашәара ақәлом, еиҵагыло абиҧарақәа бираҟҵас ишьҭыхны ҧхьаҟа иргалоит», – иазгәеиҭеит Нугзар Логәуа. Анаҩс иқәгылараҿы дазааҭгылеит ҩышықәса ирылагӡаны русура алҵшәақәа, 2013, 2014 шықәсақәа рзы имҩаҧысыз арт-пленерқәа рлыҵшәақәа рыла ишҭыжьыз сахьала иҩычоу ажурнал «Аҧсны ҭагалантәи ашәыгақәа. Иҳәеит, арҭ аусмҩаҧгатәқәа зегьы абиҧара ҿа рааӡара ишазку. Уи ус шакәу шаҳаҭра ауеит арт-пленер иахьалахәу аҵарауаа, асахьаҭыхыҩцәа реиҧш, Аҧснытәи аҳәынҭқарратә университет асахьаҭыхратә ҟазара акафедра астудентцәагьы.

Нугзар Логәуа иажәақәа рыла, арт-пленер – ари аҧсабараҿы асахьаҭыхра мацара акәым ҵакыс иамоу, уи иагьпрақтикатә ҽазыҟаҵароуп аҟазара ахаҭа аҧсабара иазку адыррақәа рырҵаулараҿы, рыҭҵаараҿы. 

Аҧснытәи аҳәынҭқарратә университет анапхгара рыхьӡала аконференциа алахәылацәа бзиала шәаабеит ҳәа ралҳәеит апедагогикатә факультет аиҳабы Лиудмила Бениа, ирзеиҕьалшьеит арт-пленер аусураҿы ақәҿиарақәа. Аконференциа аартраҿы дықәгылеит иара убас Аҧснытәи аҳәынҭқарратә университет асахьаҭыхратә ҟазара акафедра аиҳабы Лаша Габелиа.

Аконференциаҿы даара аинтерес ду зҵаз ажәахәқәа рыла иқәгылеит: Аҧсны Аҳәынҭқарра Ауаажәларратә палата алахәыла Сократ Џьынџьал, Аҧсны Ахада иҟны иҟоу астратегиатә ҭҵаарақәа Рцентр аиҳабы Олег Дамениа, Аҧснытәи аҳәынҭқарратә университет асахьаҭыхратә ҟазара акафедра адоцент Руслан Чхамалиа, афилософиатә ҭҵаарадыррақәа рдоқтор Мзиа Кәыҵниа-ҧҳа, Агуманитартә ҭҵаарақәа рцентр аиҳабы Арда Инал-иҧа, Чебоқсартәи аҳәынҭқарратә апедагогикатә университет аҿыханҵа акафедра апрофессор Анатоли Данилов, Ҟабарда-Балкариа зҽаҧсазтәыз асахьаҭыхҩы Руслан Цримов, иара убасгьы аҟазараҭҵааҩцәа – Аида Ашьхаруа, Елена Лабахәуа, Сурам Сақаниа. Дықәгыланы лхатәы жәеинраалақәа дрыҧхьеит апоетесса, Д.И.Гәлиа ихьӡ зху Аҳәынҭқарратә премиа алауреат Гәында Сақаниа-ҧҳа.

Аконференциа ашьҭахь, мчыбжьык инарзынаҧшуа асахьаҭыхыҩцәа аҧсабараҿы аус руан. Урҭ рҭааит атәыла аҭыҧ ҧшӡарақәа акыр: аӡиа Риҵа, Пицунда, Афон Ҿыц, Ешыра. Асахьақәа ҭырхуан иара убас Аҟәа ақалақь Амҳаџьыраа рыҧшаҳәеи аҩада ашьхара аганахь иҟоу аҳаракырақәеи рҿы.

Мчыбжьык ашьҭахь, октиабр 16 рзы Аҧсны асахьаҭыхыҩцәа Реидгыла ацәыргақәҵатә зал Хадаҿы ицәыргақәҵан Ахҧатәи жәларбжьаратәи арт-пленер «Аҧсны ҭагалантәи ашәыгақәа – 2015» иалахәыз русумҭақәа. Урҭ рхыҧхьаӡара наӡон 150 рҟынӡа. 

Ацәыргақәҵаҿы рыхьӡқәа ҳәан арт-пленер аҟны иалкаахаз аусумҭақәа равторцәа. Иҟаҵаз аихшьаалақәа ирлыҵшәаны, актәи аҭыҧ ааникылеит Чебоқсартәи аҳәынҭқарратә педагогикатә университет аҿыханҵа акафедра апрофессор Анатоли Данилов, Аҩбатәи – Елена Постнова (Перм). Ахҧатәи аҭыҧ ианашьан Аҧснытәи аҳәынҭқарратә университет асахьаҭыхратә ҟазара акафедра адоцент Руслан Чхамалиа. Аҧхьахә Гран-при даҧсахеит Нхыҵ Уаҧстәыла зҽаҧсазтәыз асахьаҭыхҩы Ахсар Есенов.

Ацәыргақәҵаҿы зусумҭақәа алкааз асахьаҭыхҩы ҟаза ду Анатоли Данилов саниҿцәажәоз иазгәеиҭеит:
«Арт-пленер иалахәыз аҳәаанырцәтәи асахьаҭыхыҩцәа рыхьӡала сара даараӡа иҭабуп ҳәа расҳәоит абас еиҧш иҟоу акультуратә ус аидеиа аҧшьызгази, еиҿызкаази зегьы. Ҳара ҳзы даара аинтерес ду рыҵан Аҧсны еиуеиҧшым аҭыҧ ҧшӡарақәа рбара. Хаҭала хышықәса ҵуеит сара Аҧсныҟа саауеижьҭеи, сынтәа хынтәуп арт-пленер аусура сҽаласырхәуеижьҭеи. Сара исгәаҧхоит аҧсабара аҧшӡара еиҧш, аҧсуа жәлар, урҭ рҟазшьақәа, ахҳәаа аҟаҵара сцәуадаҩуп аҧсуаа рысасдкылара. Насгьы иазгәасҭарц сҭахуп даҽакгьы. Арт-пленер амҩаҧгаҩцәа аиҿкааратә усқәагьы даара ишәаны-изаны ҭакҧхықәрала иазнеит. Есышықәса ҳарҭаауеит иаҳамбац, ҳахьымнеиц Аҧсны акәакьқәа, аҭыҧ ҧшӡарақәа, аҭыҧ џьашьахәқәа. Ари ҳара ҳзы даара акраҵанакуеит».

Иазгәасҭарц сҭахуп, асахьаҭыхҩы ҟаза ду, апрофессор Данилов Аҧсны еиҧш, еиуеиҧшым аҳәаанырцәтәи апленерқәа, аконференциақәа, асимпозиумқәа уҳәа акыр рахь дышнарыҧхьо, ихгьы шрылаирхәуа. Иара иажәақәа рыла, дахьыҟазаалакгьы Аҧсны аӡбахә анимҳәо ыҟаӡам, иахьынӡаилшо аӡыргара дашьҭоуп Аҧсны Аҳәынҭқарра: аҧсуа культура, аҧсуа ҟазара, аҧсуаа рҭоурых. Хаҭала иугозар, Чувашиа Ареспублика ақалақьқәа жәпакы рҿы Аҧсны иазку ацәыргақәҵақәа мҩаҧигахьеит. Иҭижьхьеит Аҧсны аҧсабара асахьақәа зну альбомқәа, амзарқәа.

22 шықәса раҧхьа бџьаршьҭыхла ашьа каҭәаны, иреиҕьыз Аҧсны аҵеицәа рыҧсқәа ахҭынҵаны ахақәиҭреи ахьыҧшымреи ҳзааргеит. Шаҟаҩы акультура аусзуҩцәа мацара ҳцәыӡзеи… урҭ рҭыҧ акыраамҭаӡа харҭәаашьа амамкәа иаанхоит. Аибашьраҿы иҭахоз ҭахон, аха ахы иамгазгьы аибашьра хлымӡаах рызхымгакәа, ргәы иазымычҳакәа, рыҧсҭазаарақәа ҿахнаҵәон. Абраҟа ихьӡ мҳәакәа ҳзавсуам асахьаҭыхҩы ҟаза Валери Гамгиа – Аҧсны Абираҟи Агерби равтор. Наӡаӡа хашҭра рықәымзааит Аҧсны аҵеицәа иашақәа, аҵеицәа хьӡырҳәагақәа!

 Аибашьраан аҧсуаа рыхьӡ адунеи зегьы иахыҵәеит рыҧсадгьыл ахьчараҿы иаадырҧшуаз рфырхаҵареи ргәымшәареи рыла. Аха иахьа, аҭынч ҧсҭазаара аан, ҳтәыла наҟ-наҟгьы азхаҵара аиурц азы иӡыргалатәуп зынӡа даҽакала: ҵарадыррала, ҟазарыла, культурала уҳәа. Убри ауп хықәкыс иамоугьы есышықәса Аҧсны имҩаҧысуа жәларбжьаратәи арт-пленер «Аҧсны ҭагалантәи ашәыгақәа».

Нугзар Логәуа иажәақәа рыла, арт-пленер амҩаҧгара залшомызт уи аидеиа иадгылаз, ацхыраара азҭоз ыҟамызҭгьы. 

Ахҧатәи жәларбжьаратәи арт-пленер «Аҧсны ҭагалантәи ашәыгақәа – 2015» аиҿкааҩцәа ҷыдала ҭабуп ҳәа иарҳәоит Аҧсны Аҳәынҭқарра Ахада Рауль Џьумка-иҧа Ҳаџьымба апленер аиҿкаареи амҩаҧгареи рзы иҟаиҵаз ацхырааразы. 

